
Verkafólkið tveitt út í arbeiðsloysi

Sjálvandi skulu øll í heiminum kunna lesa 
føroyskt. Og sjálvandi skulu vit eisini kunna 
lesa øll onnur heimsmál, tað verið seg kin­
esiskt ella japanskt, gjøgnum Google Trans­
late.

Sprotin fantastiskur. Orðabøkurnar eru 
eitt tað størsta mentanarliga frambrotið 
nakrantíð. Og Jonhard Mikkelsen er ein 
knassi, sum sjálvandi skal stuðulast í sínum 
samfelagsgagnliga virksemi.

Menningin gongur við tí rúkandi ferð. 
Eisini á GoogleTranslate. Tað verður 
fantastiskt, tá vit við fartelefonini kunnu 
tosa og skilja øll heimsins mál. 

Bábelstorn ella ikki Bábelstorn. Tað 
verður fantastiskt, tá tann dagur kemur – 
og hann kemurm tíbetur

Koyrið nú á 
Jonhard og Jenis

GOOGLETRANSLATE

Nýggj ræðusøga 
um afturbering 

Bjørn á Heygum s 33

USA skal vera væl­
komið í Føroyum  

Sjúrður Skaale
kjak s 28

Í blaðnum...

Oddagrein
Eirikur Lindenskov

Haldarar, sum ikki 
hava fingið Sosialin
Um Sosialurin ikki er borin haldarum 
klokkan 20 fríggjakvøld – sendið teldu­
post til klaga@sosialurin.fo

Hvi eru fólk í privatari vinnu fyri so 
stórum órætti?

Altjóða arbeiðaradagurin í dag stendur í 
skugganum av størstu kreppu í nýggjari 
tíð, koronakreppuni.

Kreppan er heimsumfatandi og rakar 
fólk í øllum heiminum. Men sum altíð tá 
kreppur raka, so raka tær summi harðari 
enn onnur.

Í hesum døgum eru nógv verkafólk, 
starvsfólk í privatu vinnuni, send til hús 
gjøgnum bráðfeingisskipanina hjá ALS. 
Tað er fantastiskt, at partarnir á arbeiðs­
marknaðinum so skjótt tóku um endan 
og bjargaðu fleiri arbeiðsplássum við at 
gjalda løn ella partvísa løn til starvsfólk, 
sum send til hús parttíð ella fulla tíð.

Tað er aftur hesaferð tey lægst løntur 
og minst vardu, sum er ringast fyri, tey 

sum skjótast og lættast eru at siga úr 
starvi, tí arbeiðsgevarar eru kroystir av 
tiltøkum, sum landið – og onnur lond – 
hava sett í verk og sum í fleiri førum at 
hava tikið grundarlagið undan arbeiðs­
plássunum.

Tey sum starvast hjá tí almenna eru 
farin heim við fullari løn. Summi arbeiða, 
onnur arbeiða slett ikki.

Tey í privatu vinnuni arbeiða eisini 
heima. Men tey sum ikki arbeiða, tey fáa 
ikki løn. Og tey sum arbeiða partvíst, fáa 
partvísa løn. Men eingin í privatu vinn­
uni fær fult lønarendurgjald. Og eingin í 
politisku skipanini tosar um, at fólk í 
privatu vinnuni eins væl og í almennu 
vinnuni skulu hava fult lønarendurgjald.

Hvat er tað sum ger, at fólk í privatari 
vinnu skulu vera fyri slíkum órætti, tá 
tað er landið sum skrykkir arbeiðsplássið 

undan teimum? Hví skulu tey í privatari 
vinnu ikki eisini hava fult lønarendur­
gjald?

Við at leggja viðurskiftini soleiðis til 
rættis, so styggir landið verkafólkið úr 
privatu vinnuni í almenna vinnu.

Tað er hamrandi órættvíst, at slíkur 
javnvág skal vera. Landsstýrið hevur 
stongt landið. Landsstýrið hevur tí somu 
ábyrgd av, at privata vinnan steðgar upp, 
sum at almenn arbeiðspáss steðga upp.

Tí eiga fólk í privatari vinnu og í al­
mennari vinnu at verða javnsett í hesum 
døgum.

Verkafólkið hevur nógv at stíðast 
fyri. Stættarsamfelagið er so slett ikki av. 
Verkafólkið hevur nógv at stríðast fyri 
um tey bara skulu koma upp á øklarnar 
av teimum rættundum, sum fólk fáa í 
fjálgu almennu arbeiðsplássunum.

Mikudagin bórust deyðsboðini av 
Dagny Joensen, tíðindakvinnu og 
rithøvundi, sum brádliga doyði

Dagny var fødd í Klaksvík 31. januar í 1944, 
og var 76 ár, nú hon brádliga legði árarnar 
inn. Hon var dóttir Georg og Lindu Nolsøe. 
Tey búðu í Klaksvík, men fluttu seinni til 
Havnar.

Tá Dagny var fimtan ára gomul fór hon 
í frisørlæru í Havn og tók sveinaprógv í 
1963. Hon giftist Magnus Paula Joensen av 
Skála, og tey fingu fýra børn, Georg, Óla 
Jákup, Anniku og Bjørg.

Húskið búði í Danmark til miðskeiðis í 
sjeytiárunum, tá tey fluttu aftur til Føroy­
ar og til Havnar at búgva.

Síðani tá hevur Dagny starvast sum tíð­
indafólk í mong ár. Hon var eitt nu á 
»Myndablaðnum Nú«, á »Tingakrossi« og 
hjá okkum á »Sosialinum«. Hon hevur eis­
ini skrivað fleiri leikrit, sum eru framførd á 
palli og í útvarpinum, har hon serliga við­

gjørdi gerandismál og serliga kvinnulagn­
ur. Nøkur teirra, »Er tú nøgd, Bina?«, 
»Selma og Páll« og »Býr nakar inni har, 
mamma?« vóru givin út á prenti í savni­
num »Gerandislagnur«.

Umframt leikirnar hevur hon eisini 
skrivað skaldsøgur, og í 2007 gav hon út ta 
vøkru ævisøguna um Føroya fyrsta kvinn­
uliga løgmann, Maritu Petersen.

Tá Sosialurin í 1982 flutti í nýggj og stás­
ilig blaðhús á Argjum og økti um útgávur­
nar, kom Dagny í starv sum blaðkvinna á 
Sosialinum. Her var hon, tó at hon onkun­
tíð var burturfrá, fram til 1998, tá hon fór at 
starvast sum free-lance skrivandi fólk.

Dagny hevði eitt serligt pláss í hjarta­
num hjá okkum, sum hava starvast saman 
við henni. Hon segði sína meining, sum 
kundi vera bæði hørð og kontant, men hon 
var eisini sera mild og skiljandi og ein góð 
vinkona. Hon var festlig og sera hugnalig í 
veitsluskapi. Tú keddi teg ongantíð saman 
við henni

Vit sum arbeiddu saman við henni vóru 
góð við hana, og við Dagny fekst tú eitt 
vinarlag fyri lívið. Dagny helt sera nógv av 
manni sínum, Magnus Paula, sum doyði av 
sjúku í 2008, júst farin um pensjónsaldur. 
Tey dugdu so væl at hugna sær saman, og 
hesum greiddi hon mangan frá á arbeiðs­
plássinum.

At Dagny so skuldi smella um, júst 
sum hon stóð á grøv hansara og setti 
blómur niður hóskar so sera væl til kær­
leikssøguna um Dagny og Magnus Paula.

Ærað verið minnið um okkara kæra 
starvsfelaga og góðu vinkonu Dagny Jo­
ensen.

Eirikur

Dagny Joensen farin


